
 

Motto: Weej gaon d'r veur 

Jaorverslaag 

Jaorvergadering  

Op 11 juni hil vastelaovesvereiniging de Wien eur jaorlikse Algemeine Leejevergadering. De 56 
aanwezige leeje zörgde ouk door d’n interessante agenda veur eine gooje vergadering. De hiëre 
Leon Sternheim en Rien v. Heukelom woorte herkaoze en Jos Vullings woort gekaoze tot 
1esikkertaris in ’t bestuur, Gerard Vonk noom aafscheid en geit as aspirant raodslid binne de 
vereiniging vaerder. As motto woort ‘Weej gaon d’r veur’ (ein inzending van John Baur) veur 
kômmend sezoen gekaoze. ‘t door ’t bestuur ingebrachte agendapunt donateurschap goof hiel waat 
gesprekstôf, nao aanleiding heejvan hebbe de leeje ein korte oèteinzetting betreffende dit 
ônderwerp later thoèsgesteurd gekrege. Um half twelf sloot de veurzitter de vergadering. 

Leedjesmatineè  

Op zôndaag middaag 5 oktoëber hil de Wien veur de twiëde kier de leedjesmatineè. Dit nieje 
evenement waat veurig jaor ein groet sukses waas meide door de inbring van live meziëk meus ’t 
dit jaor weer doon met bandmeziëk. De hoëgstaonde composities makde dit aevel ruumschoots 
good en de zaal kwaam al snel los. 

De zjurie en de zaal woorte ’t snel ins, "Dao gaon weej weer", gezônge door de Kompane, ein stel 
jônges oèt vrindegroep Neet Naöle woort nummer ein. Nummer twië woort "Welske" ein duet 
gezônge door Lilian Theelen en Herman Detillon. Ôndanks det d’r genne life meziëk waas waas de 
opkôms bizônder groet, veural vuuèl nieje gezichte mochte weej verwelkômme. Ein good teiken. 
Ouk dit sezoen zulle twiè nieje en nummers en twiè oldies op de cd gezatte waere. Nao ’t offisjele 
gebeure woort ’t nog èch gezellig, zoè gezellig zelfs det sômmige d’r van umveele! 

Inscheete 

D’n elfde van d’n elfde begint veur iddere rechgeaarde vastelaovesvierder de vastelaovend. Zoè 
ouk weer dit jaor. Jocus ôs stadsvereiniging dörfde ’t toch weer aan um nao twiè kièr in ein 
wiekend nôw doordewaeks ’t tradisionele inscheete te organisere. Ouk ozze Hoègheid had de ièr 
um ’t kenôn aan te staeke en eine geweldige vastelaovesknal veurt te bringe. Ein leuk programma 
woort veur ’t stadhoès aafgedreijd waobeej ôzze vors ouk nog ein stökske van de prissentasie veur 
zien raekening moch neeme. 

BCL treffe  

Veur ’t ièrs ging dit jaor de jeugraod nao ’t jeug BCL treffe in Niejstadt op zaoterdaagmiddaag 22 
november. Veur de jeug ein minder geslaag evenement umdet ’t neet meiveel um zoèlang op enne 
stool te motte blieve zitte. Zôndaag 23 november waas de groète Wien aan de beurt u meur 
opwachting te make beej ’t BCL treffe. Ein volle bus met ouk dit jaor weer de Karrewaans Garde 
Venloo d’r beej trok nao Niejstadt. Nao eine korte optoch woort ôs ein schitterend programma 
veurgetoverd. 

Algemeine leeje vergadering  



Op maondaag 24 november woort d’r ein extra algemeine leejevergadering ingelas. ’t Bestuur vônd 
’t nuuèdig um bepaolde zake zoèas de installasie van ze nieje penningmeister Frans Noij, de 
aopestelling van de leedjesaovend en inveuring van donateurschap binne de vereiniging nao veure 
te haole en neet te wachte op de reguliere algemeine leejevergadering van juni. Daen drök 
bezôchte aovend (55 persoène) goof al aan det de Wien nog steeds laef neet allein as d’r gefees 
môt waere maar ouk as ’t waat mier serieus d’r aan toe geit. Frans Noij woort gekaoze tot 
1epenningmeister van de Wien, de leedjesaovend wuurt aopegesteld zij ’t met restriksie tot ein 
sezoen waonao evaluasie en ’t donateurschap geit ingeveurd waere. Op de ALV woort Wilfried 
Siebert (dae euveriges zièr verwônderd keek) veur zien verdeenste veur de vereiniging, beneump 
tot Lid van Verdeenste, zien maedje Kitty woort zier toepasselik in de bleumpkes gezatte.    

Aaftraeje mit Joeks  

Zaoterdaag 29 november waas ’t gedaon veur hoëgheid John III en zien adjedante Wil en Koos, 
eur aaftraeje stond op ’t program. De joekskemissie had dit jaor veur eine nieje opzet gekaoze 
v.w.b. de invölling van de aovend. Al vruuèg meus ôs trio d’r aan geluive, dit vônde zeej aevel neet 
erg gezeen ’t vaerdere program daen aovend. Tot in de late eurkes waas ’t weer as van alds! 

Vastelaovesmert  

Zòndaag 4 jannewari ging de jaorlikse Wienmert weer van start. Dit evenement ein vaste waerde 
op de Wienkalender haet aevel auk te lièje ônder de drökte en waalicht ’t oètgave patroën van de 
minse gezeen de matige toelaup, ’t resultaat aevel waas weer baove verwachting. De diverse 
tombola en raad van avontuur rôndes woorte tössedoor opgeluusterd door Joekskepèl  Span Herres 
terwiel de kinder door de minse van de Jeugkemmissie in eine te kalde kaokstudio bezig gehalde 
woorte met ‘t kindercasino. De winnende Wienleedjes woorte auk heej weer ten gehuure gebracht. 

Prinsegala  

Zaoterdaag 17 jannewarie waas ’t intelik zoëwiëd, de nieje Hoëgheid en zien adjedante woorte 
oètgeroope. In eine volle zaal dae veur de gelaegenheid op ein neet nao te volge wiès door de TC 
aangetrokke waas, kwaam van achter ’t gordièn ’t nieje trio al zingend de zaal. Prins Marc I en zien 
Adjedante Nik en Chris woorte aan de volle zaal gepresenteerd. Eur leedje "de Vastelaovestrein" 
sloog in as ein bòm en goof eur eine ièrsteklas binnekòmmer. De reaksies ware euverweldigend al 
hadde toch vuuèl minse deze Prins verwach! De vaerdere invölling geregeld door de gala kemissie 
moch d’r ouk zien net as ‘t prima verzörgde aete door G.K.M. 

Vlagheise en Privèresepsie  

Zôndaag 18 jannewarie woort ônder de muzikale begeleiding van Joekskepèl de Nachravers de 
wienvlag door Prins Marc d’n Ièrste in top gehese. Daornao kreeg hae as hoëgheid de sleutel van 
de residensie aangebooje door oètbaatster Yvonne GKM aangebooje, waornao de vastelaovend in 
de Wien ech kôs gaon beginne. Um 13.00 oor woort d’r gestart met de resepsie. 

Op dônderdaag 22 jannewarie woort in klein kommitè onder ’t beejzien van ôs trio ’t nieje jeugtrio 
van de Wien aan mekaar veurgesteld. Prins Kevin adjudante Gina en adjudante Loeky, zoele dit 
jaor de jeug in de wien as dreejspan veurgaon. De offiesjele ônthölling vônd aevel pas op vriëdaag 
23 jannewari plaats tièdes de jeugaovend, waobeej in taegestelling tot de jeugdisco veurig jaor ouk 
de elders aanwezig mochte zien. 

Zaoterdaag 24 jannewarie woort tièdes de jeugmiddag ein leuk programma aafgewerk. De zaal 
waas zièr good gevöld en goof mn. de Jeugkemissie ein good geveul. s’Aoves vanaaf 18.00 oor 
heel ‘t jeugtrio eur resepsie die steeds drökker wuurt idder jaor, vanoët de groëte Wien wuurt heej 
auk al nao idders tevreejenheid al inkele jaore vuël aandach aan bestaejt. 

Groeëte resepsie zôndaag 1 fibberwari 



Naodet weej um 10.30 oor gestart ware met de Heilige Mis, die as van alds klônk as ein klok ging ’t 
in optoch door de wiek. Det ’t hard weijde en kalt waas kòs neemus deere, ein bonte stoet trok 
door de straote van ’t Greuneveld wao naeve de kant de nuuèdige aandach van de bewoèners 
waas.    

Um 14.00 starte de Groëte Resepsie, deez woort weer baeter bezòch as veurig jaor. Det sòmmige 
luuj waat lang motte wachte ièr ze aan de beurt zien met felicitere blief ein aandachspunt al kòs 
me zich in zaal Piet Janssen onder inkele optraejes good ammesere. 

Groeëte Zitting  

Vriëdaag 13 fibberwari woort in de Maaspaort de Groeëte Zitting van Vastelaovesvereiniging De 
Wien gehalde. In eine good gevölde zaal ( we hadde d’r toch veerhònderd binne) en door de 
Technische Kemissie moej aangetrokke zaal traoje ein keur van artieste op die gezeen de 
stumming in de zaal zeker de meujte waerd ware. Niej op daen aovend waas de allerièrste 
oètreiking van de ‘waarderingspriès’, eine door de Wien ingestelde ‘waardering’ aan ein instelling of 
stichting die zich op sociaal  vlak verdeenstelik mak binne groet Venlo. De oètreiking van ’t brònze 
Wienbeeldje met eine guasch dae de verbòndenheid van de Wien met de prièswinnaar simboliseert 
mòt de kòmmende jaore ein vaste waerde waere. Dit jaor waas de Zorggroep as ièrste aan de 
beurt, de priès woort dankbaar in òntvangs genaome. Nao ’t jaorlikse bezeuk van òs 
euverkoepelend orgaan Jocus en ein neet nao te volge act van Huhum kwaam ein delegasie van 
BCL ein Groètorde oètreike aan òzze twiède penningmeister Leon Sternheim. Umdet Leon zich al 
mièr dan Ellef jaor as ièrste penningmeister zièr verdeenstelik had gemak, meus hae ein stepke 
truuk doon vanwaege zien woènadres örges wièd euver de paöl. Det hae toch op de achtergrònd as 
twiède penningmeister blief funksionere siert um en haet veur òs as vereiniging allein maar 
veurdeil. Vaerder woort ’t program compleet gemak met ein geweldige buut van Frank Schrijnen, 
de breurs Suiker en Janssen en ein schitterende finale met Sandra en Marco. Adjedant Nik vònd dit 
aevel nog neet genòg en met permissie van de vors (zien schoènvader) vroog hae ten 
euverstaonde van de volle Maaspaort zien leefke Ingrid ten huwelik! Kortum ein geweldige aovend 
de Wien waerdig met de kòmplemente aan de joekskemissie.    

Blierickse daag 

Zôndaag 15 fibberwari kwame weej al vruuèg beejein um veur de start van de zg. Blièrickse daag 
ein bezeuk te bringe aan de residensie van os trio aan de Ottostraot in Blièrick. Met ein groet 
gezelschap waorònder behalve ’t Wiengezelschap, joekskepèl Span Herres en de Karrewaans Garde 
woort de buurt al vruuèg wakker gemak. Nao ein gezellig samezien ging ’t rònd half ein richting ’t 
nieje raodshoès in Blièrick um de felisitasies euver te bringe aan ’t Blièrickse trio. D’n Duikelaer aan 
de Horsterwaeg wao eine collega van d’n Hoeègheid adjedant gewaore waas woort ouk bezòch, 
daonao ging ’t richting de Vaegers, ein hepke beej G.K.M., de Moeraskwakers en aafsloètend nao 
Boete de Paort.   

Maondaag 16 fibberwari woort ’t Vastelaoves Fortisimo concert beejgewoënd, dit evenement wao al 
jaore de vastelaovesvereiniginge ein kleurig decor vorme is ein neet mier weg te dinke evenement 
wao ‘de Wien’gaer aan mei blief doon. 

Woensdaag 18 fibberwarie woort in ’t Jeughoës aan de Maagdenberg weer de seniorezitting 
gehalde. Dit door en met de Wien georganiseerde evenement wao vueël Wienartieste eur 
opwachting make is altiëd ein leuk gebeure. 

Vriëdaag 20 fibberwarie Schoëledaag 

“t trio en inkele raods- en bestuursleeje bezeuke dae’n daag de chrèche en inkele schoële in de 
wiek. S’ aoves woort de letste resepsie veur de vastelaovend beej de Kwas bezôch waornao ’t dan 
eindelik ech kôs beginne – de vastelaovend. 



Vastelaovend 

Tradisioneel kump de RvE Vastelaoves zòndaag um 12.00 oor beejein, waonao same met òs 
Wienjeug ‘t nièje trio van Jocus toekôms bezôch en gefeliciteerd wuurt. Alvueres dit alles woort 
door de veurzitter vors Boy Kolman gedecoreerd vanwaege zien elfjaörig lidmaatschap van de RvE. 

Dinsdaag wuurt gewueënlik gestart met de vastelaovesbrunch. Naodet ’t trio ’t buffet geaöpend 
had kôste de vueële andere aanwezige eur buukske rôndaete aan ein good vastelaovesôntbijt. Veur 
’t gezelschap deurde dit aevel neet lang want d’r meus weer richting Maaspaort vertrokke waere 
um ’t Boerebroëlofsgezelschap van de Meulewiekers te felicitere. 's Aoves beej ôs residensie waas 
’t weer gezellig maar toch kump veur iddere Hoëgheid en adjudante ’t moment det de vlag 
gestreeke mòt waere. (maar good det we nog ein reserve vlag hadde). Aan alle klatergold kump 
dan weer ein ind en vloeit d’r dök ein traönke. 

Kortwaeg gezag kinne we zegge det we truuk kinne kièke op ein good vastelaovessezoen waorin de 
Wien zich weer ens van ziene beste kant haet laote zeen. 

Sikkertaris 


